
Hezkuntza Departamentuak DBHko 4. mailako egituraren eta ordutegien aldaketa onartu du
Ikastetxeek ikasleentzako curriculum aukeren eskaintza zehaztu beharko dute

Asteazkena, 2008ko apirilaren 23a. Nafarroako Gobernuak, 2007ko urrian, erabaki bat hartu zuen, eta hartara, ikastetxeek DBHko 4. mailako curriculum aukerak orientazio gisa hartu beharko zituztela xedatu zuten. Orain, Hezkuntza Departamentuak Foru Agindu bat onartu du, Gobernuaren erabakia betetzeko. Foru Aginduan, curriculum aukeren proposamen bat egin du, orientazio gisa, baina ikastetxeen esku utzi du behin betiko eskaintza. Departamentuak, era berean, ordutegiak aldatu ditu, eta DBHko 4. mailako derrigorrezko irakasgaiei dagokienez, gutxienez ere bi ordu emanen dituzte astean. 


Berariazko araudiaren arabera, laugarren mailan hiru irakasgaiz osatutako “curriculum aukerak” eskain ditzakete. Orientazio gisa proposatu dituzten curriculum aukerak honako hauek dira: Zientifikoa, Humanistikoa eta Teknologikoa. Aukera bakoitza irakasgai batekin dago lotuta. Horrela bada, aukera Zientifikoa Fisika eta Kimikarekin dago lotuta; aukera Humanistikoa, Latinarekin; eta Teknologikoa, Teknologiarekin. Curriculum aukeraren baitan beste bi irakasgai daude, eta horiek ikastetxeak berak erabaki beharko ditu. Era berean, ikastetxeak beste curriculum aukera batzuk ere proposa ditzake. Ikasleek, hartara, honako irakasgai hauek izanen dituzte: curriculum aukera guztietan dauden irakasgaiak, kasuan kasuko curriculum aukerari dagozkion irakasgaiak, eta aukerako irakasgaiak. 


DBHko 4. mailako curriculum aukera guztietan dauden irakasgaiak honako hauek dira: Gizarte Zientziak, Geografia eta Historia, Matematika, Gaztelania eta Literatura, Euskara eta Literatura (hala dagokionean), Atzerriko Hizkuntza, Gorputz Heziketa, Erlijioa/Hezkuntza Arreta, eta Etika-Gizalege Hezkuntza. Dagoeneko esan dugunez, ikastetxeek aukerako irakasgaien eta curriculum aukeren baitan dauden irakasgaien bidez garatu eta osatuko dute curriculuma.


Laburbilduz, Foru Agindu berriak honako ezaugarri hauek ditu:


Hasteko, Departamentuak, irakasgaien curriculum edukia aztertu ondoren, eta DBHko 4. maila etapa amaierako ikasturtea dela kontuan hartuta, honako hau erabaki du: heziketa komunaren eta espezifikoaren arteko orekari eustea, eta irakasgaiak Hezkuntza eta Zientzia Ministerioak xedatutakoari jarraiki emateko beharrezkoak diren irakastorduak egokitzea. 

Curriculum aukerako 3 irakasgaiei eta aukerako irakasgaiei dagokienez, 7-10 irakastordu emanen dira, ikastetxe bakoitzeko hizkuntza ereduaren eta kasuan kasuko hezkuntza proiektuko irizpideen arabera. 

Curriculum aukera batzuk aurkeztu dira, orientazio gisa, eta ez agindu gisa. Hau da, ikastetxeek eurek erabaki beharko dute ikasleei eskainiko diete nazken konfigurazioa. Hartara, gaur egungo eskaintzari eutsi ahal izanen diete, egokitzat jotzen badute. 

Amaitzeko, Hezkuntzaren Lege Organikoak xedatutako 8 irakasgaietatik 3 nahitaez eskaini beharko dituzte ikastetxeek, eta egindako aukerarekin lotura duen irakasgai bat eman beharko dute (3 irakastordu), dagoeneko esan dugun moduan. Ikastetxeek, euren curriculum aukera osatzeko, aukerako irakasgai bat hautatu beharko dute. Amaitzeko, Euskara eta Literatura irakasgaiari dagokionez, G/A ikastetxeetako A ereduko ikasleek (gaztelania, eta euskara irakasgai gisa) aukerakoa izanen dute. 

